
Ölkə rəhbəri ulu öndərin 
bu əminliyinin İkinci Qarabağ 
müharibəsində parlaq qələbəmizlə 
gerçəyə çevrildiyini, dünya 
azərbaycanlılarının indiki qurulta-
yının mütləq Şuşada keçirilməsi 
zərurətinin də, bax, bu məqamla 
bağlı olduğunu qeyd etdi: “Əminəm 
ki, qurultay iştirakçıları da buna 
çox müsbət yanaşıblar və böyük 
həvəslə Şuşaya, qədim Şuşaya, 
bizim mədəniyyətimizin paytaxtı 
olan Şuşaya gəlmişlər. Şuşa da öz 
doğmalarını bax, belə günəşli hava 
ilə qarşılayır və bu, bir daha onu 

göstərir ki, bura bizim tarixi torpa-
ğımızdır. Hətta təbiət, günəş də 
bizimlə həmrəydir”.

Dünya Azərbaycanlılarının 
V Qurultayının qətnaməsində 
də bu məqama toxunularaq, 
belə yüksək bir forumun Vətən 
müharibəsindəki şanlı zəfərdən 
sonra Şuşa şəhərində keçirilməsi 
qərarının özlüyündə dünya 
azərbaycanlılarının hər birinin 
həyatında böyük əhəmiyyətə 
malik tarixi hadisəyə çevrildi-
yi xatırladılıb. Qətnamədə, eyni 
zamanda, qurultayın səmərəli 
təşkili və dünya azərbaycanlılarının 
nümayəndələrinə taleyüklü 
məsələlər ətrafında geniş fikir 
mübadiləsi aparmaq fürsətinin 
verilməsi yüksək qiymətləndirilib. 

Qətnamədə bir sıra mühüm 
məqamlara da toxunulub. Əvvəlki 
qurultaydan ötən altı il ərzində 
Azərbaycanın ictimai-siyasi 
həyatında ciddi dəyişikliklər baş 
verdiyi, Prezident, parlament və 
bələdiyyə seçkilərinin keçirildiyi, eyni 
zamanda, 2018-ci ilin aprelindəki 
Prezident seçkilərində Azərbaycan 
xalqının ümummilli lideri Heydər 
Əliyevin siyasi kursunun layiqli 
davamçısı İlham Əliyevə yenidən 
səs verdiyi, bununla da 2003-cü 
ildən yürüdülən siyasətə dəstəyin bir 
daha nümayiş etdirildiyi xatırladılıb. 

Yeri gəlmişkən, qətnamədə 

vurğulandığı kimi, xalqdan növbəti 
dəfə mandat alan İlham Əliyev 
siyasi-iqtisadi islahatların yeni 
mərhələsini elan edərək, ordu 
quruculuğunu gücləndirməklə 
Ermənistanın işğalı altındakı torpaq-
larımızın düşməndən təmizlənməsi 
üçün həlledici mərhələyə zəmin 
hazırlayıb, Azərbaycan Ordusu 
dövlətimizin başçısının rəhbərliyi 
ilə İkinci Qarabağ müharibəsində 
BMT Təhlükəsizlik Şurasının 
qətnamələrini yerinə yetirərək, cəmi 
44 gün ərzində ərazi bütövlüyümüzü 
bərpa edib və beləliklə, məcburi 

köçkün vəziyyətinə düşən insanların 
yurd, Vətən həsrətinə son qoyub.

Azərbaycan Prezidenti qurultay-
dakı nitqində vurğuladığı kimi, Qara-
bağ münaqişəsinin həll edilməsinə, 
torpaqlarımızın erməni faşizminin 
əsarətindən xilas olunmasına 
dövlətimizin başçısı fəaliyyətində 
daim prioritet istiqamət kimi yanaşıb. 
Ölkə rəhbəri istər işğal illərində, 
istərsə də postmünaqişə dövründə 
bu məsələnin ədalətli şəkildə 
reallaşmasına bütün gücünü, bilik 
və bacarığını yönəldib. Əlbəttə, 
haqq mübarizəsində, qələbənin 
qazanılmasında xalq-Prezident 
birliyi, dünya azərbaycanlılarının 
bu məqsəd ətrafında sıx birləşməsi 
başlıca amilə çevrilib, qarşıya 
qoyulan müqəddəs vəzifənin 
gerçəkləşdirilməsini şərtləndirib. 
Təbii ki, Prezident İlham Əliyevin 
ordu quruculuğunun sürətlə apa-
rılmasını, silahlı qüvvələrimizin 
beynəlxalq standartlara uyğun 
qurulmasını, bununla bərabər, gənc 
nəslin vətənpərvərlik, düşmənə 
nifrət, Vətənə sədaqət ruhunda 
tərbiyə olunmasını, respublikamı-
zın güclənməsi naminə davamlı 
iqtisadi islahatların reallaşdırılma-
sını diqqətdə saxlaması xalqımızı 
qələbəyə, uğura addım-adım yaxın-
laşdırıb və nəhayət, 30 illik mənasız 
danışıqlar başa çatıb. Haqq-ədalət, 
beynəlxalq hüquq, BMT-nin məlum 

qətnamələri hərbi güc yolu ilə həllini 
tapıb. Azərbaycan bununla da 
bütün dünyaya böyük və güclü xalq 
olduğunu nümayiş etdirib, heç vaxt 
işğalla barışmaq fikrinə düşmədiyini 
sübuta yetirib. 

Onu da deyək ki, Vətən 
müharibəsində ordumuz 
müharibədə işğalçıya qarşı 
ləyaqətlə davranıb, Ermənistan 
hərbi birləşmələrindən fərqli olaraq, 
XXI əsrdə necə savaş apardığını, 
döyüşlərdə müasir üsullara üstünlük 
verdiyini, mülki əhaliyə, infrastruk-
tura heç bir xətər yetirmədiyini, 
cəmi 44 gün ərzində düşmən 
silahlı qüvvələrini tamamilə sıradan 
çıxardığını bütün dünyaya nümayiş 
etdirib. Bu uğur, zəfər isə xalqı-
mızın böyüklüyü, qələbəyə inamı, 
xalq-iqtidar vəhdəti və bütün dünya 
azərbaycanlılarının birliyi sayəsində 
reallaşıb. Bununla bağlı qətnamədə 
deyilir: “Azərbaycan xalqı 44 günlük 
Vətən müharibəsində beynəlxalq 
hüquq normalarına hörmətlə yana-
şan, sülhsevər xalq olduğunu bütün 
dünyaya bir daha nümayiş etdirmiş-
dir. Müharibə dövründə Ermənistan 
hərbi bölmələrinin cəbhə xəttindən 
xeyli uzaqda yerləşən Gəncə, 
Bərdə, Tərtər, Ağdam, Mingəçevir və 
digər Azərbaycan şəhərlərində mülki 
obyektləri, yaşayış binalarını və dinc 
insanları atəşə tutmasına, yüzdən 
çox mülki şəxsi qətlə yetirməsinə 
baxmayaraq, Azərbaycan Ordu-
su istər Ermənistan ərazisində, 
istərsə də Ermənistanın işğal etdiyi 
Azərbaycan ərazilərində dinc insan-
ları və mülki obyektləri əsla hədəfə 
almamışdır”.

Qətnamədə istər COVID-19 
pandemiyası dövründə, istər 
Ermənistanın Azərbaycanla 
dövlət sərhədinin Tovuz rayonu 
istiqamətində törətdiyi təxribatdan 
sonra, istərsə də Vətən müharibəsi 
zamanı xaricdə yaşayan 

azərbaycanlıların həmrəyliyinin 
görünməmiş dərəcədə yüksək 
səviyyəyə çatdığı bildirilib. Eyni 
zamanda, xaricdəki soydaşları-
mız möhtəşəm milli birlik nüma-
yiş etdirərək bütün imkanları ilə 
dövlətimizə dəstək göstərib, orduya, 
yaralı əsgərlərə və şəhid ailələrinə, 
cəbhəboyu ərazilərdə yaralanan 
və evləri dağılan dinc sakinlərə, 
həmçinin həlak olanların ailələrinə 
humanitar yardımlar göndərməklə 
bərabər, haqq səsimizin dün-
yaya çatdırılmasında da böyük 
mütəşəkkillik və fədakarlıq nümayiş 
etdiriblər. 

Bütün bunların əsasında isə 
xalqımızın öz Prezidentinin ətrafında 
daim sıx birləşməsi, ölkə rəhbərinin 
uğurlu strategiyası amili dayanıb. 
Dövlətimizin başçısı prezidentlik 
fəaliyyətinə başladığı vaxtdan 
indiyədək Azərbaycanın siyasi, sosi-
al-iqtisadi sahələrində tarixi uğurlar 
əldə olunub, Vətən müharibəsində 
parlaq qələbə qazanılıb. İkinci 
Qarabağ savaşındakı tarixi zəfərimiz 
dövlət başçımızın qətiyyəti, müdrik 
siyasəti, ordumuzun güc-qüdrəti 
və xalq-Prezident-ordu vəhdəti ilə 
reallaşdırılıb. 

Yeri gəlmişkən, Vətən 
müharibəsi Azərbaycan Prezidenti 
İlham Əliyevin müdrik və uzaqgörən 
siyasətçi olmaqla yanaşı, mahir 
sərkərdəlik bacarığını, çətin, ağır 
şəraitdə düzgün qərar vermək iste-
dadını bir daha bütün dünyaya nü-
mayişi etdirdi. Dövlətimizin başçısı 
savaşdan sonra çıxışlarının birində 
dedi: “Biz döyüş meydanında, siyasi 
müstəvidə, istənilən formatda gü-
cümüzü, müstəqilliyimizi göstərdik. 
Bu müharibədə biz nə qədər böyük 
sınaqlardan çıxdıq, nə qədər böyük 
təzyiqlərə məruz qaldıq. Amma 
haqq yolundan dönmədik, daim 
irəliyə getdik, qələbəyə doğru 
inamla addımladıq. Çünki mən 

xalqın dəstəyini hiss edirdim, xalqın 
inamını görürdüm. Məni heç nə da-
yandıra bilməzdi. Çünki bilirdim ki, 
biz haqlıyıq. Biz öz ərazi bütövlüyü-
müzü bərpa edirik, öz torpaqlarımızı 
qaytarırıq”.

Bütün bunlar qətnamədə də 
öz aydın ifadəsini tapıb: “Ötən 
dövr ərzində Azərbaycan dövləti 
cəmiyyətin maraqlarından irəli 
gələn rasional milli siyasət kursu-
nu uğurla davam etdirmiş, etnik 
və dini tolerantlıq mühitinin inki-
şafına nail olmuş, əsl vətəndaş 
həmrəyliyini təmin etmişdir. 
Məhz buna görədir ki, inancın-
dan və etnik mənsubiyyətindən 
asılı olmayaraq, ölkənin hər bir 
vətəndaşı Azərbaycanı eyni 
dərəcədə sevir, ona xidmət etməyi 
özünün müqəddəs borcu sayır. 
Azərbaycanda yaşayan bir çox milli 
azlıqların xarici ölkələrə miqrasiya 
etmiş nümayəndələrinin doğma 
Vətənlə daim əlaqə saxlaması, 
xalqımızın maraqlarının müdafiəsi 
ilə bağlı bütün təşəbbüslərə dəstək 
verməsi buna parlaq sübutdur”.

Qətnamadə Vətən 
müharibəsindən ötən dövrdə 
Azərbaycan Respublikasının 
müdafiə qüdrətinin daha da artdığı, 
silahlı qüvvələr ən müasir texnika ilə 
təchiz edildiyi və bu gün Azərbaycan 
Ordusunun dövlət müstəqilliyinin 
qorunması, ərazi bütövlüyünün 
bərpası, bütün sərhədlər üzərində 
nəzarətin təmin olunması kimi 

vəzifələrin öhdəsindən gəlməyə 
qadir olduğu vurğulanıb. 

Bəli, İkinci Qarabağ savaşından 
sonra da ordu quruculuğu uğurla da-
vam etdirilib. İşğaldan azad olunan 
ərazilərimizdə yeni hərbi hissələr, 
hərbi şəhərciklər salınıb. Bu sahəyə 
xüsusi önəm verilməsi hərbçilərin 
xidmət şəraitini daha da yaxşılaşdır-
maq, bütün bölgələrdə əksər hərbi 
hissələri standartlara uyğun qurmaq 
məqsədi daşıyıb. 

Hadrut qəsəbəsində bir müddət 
bundan əvvəl yeni hərbi hissənin 
açılması da bunun bariz ifadəsidir. 
Yeri gəlmişkən, həmin hərbi hissənin 
açılması bu bölgə üçün strateji 
əhəmiyyət daşıyır. Əvvəla ölkənin 
təhlükəsizliyini qoruyur, digər 
tərəfdən azad edilən keçmiş Dağlıq 
Qarabağ Muxtar Vilayətinə aid 
ərazidə yerləşir. Eyni zamanda, bu 
hərbi hissənin fəaliyyətə başlaması 
Azərbaycanın müharibədən sonra 
ordu quruculuğu prosesini dayandır-
madığını və orduya ayrılan xərclərin 
azalmadığını, əksinə, artırıldığını 
göstərir. 

Müharibədən sonra imzalanan 
yeni kontraktlar da uğurla icra edilir. 
Belə ki, yeni müqavilələr əsasında 
artıq Azərbaycan Ordusunun 
təchizatı üçün respublikaya ən 
müasir silahlar, texnikalar gətirilir və 
dünya da bundan xəbərdardır. 

Yeri gəlmişkən, bir müddət 
bundan əvvəl Kəlbəcər və Laçın 
rayonlarında hərbi obyektlərin 

də istifadəyə verilməsi Vətən 
müharibəsindən sonra ordu qurucu-
luğu ilə bağlı görülən işlər sırasında 
xüsusi önəm daşıyır. Bu, Prezident, 
Silahlı Qüvvələrin Ali Baş Koman-
danı İlham Əliyevin yüksək dağlıq 
ərazilərdə xidmət edən hərbi qulluq-
çuların sosial-məişət şəraitinin daha 
da yaxşılaşdırılmasına göstərdiyi 
diqqət və qayğının bariz ifadəsidir. 

Sonda onu da qeyd edək ki, 
Dünya Azərbaycanlılarının V Qurul-
tayında qəbul olunan qətnamədə 
IV Qurultaydan ötən dövrdə xarici 
ölkələrdə yaşayan azərbaycanlıların 
təşkilatlanması, hüquq və azadlıq-
larının müdafiəsi, xalqımızın qədim 
tarixinin və zəngin mədəni irsinin 
təbliği, Azərbaycan həqiqətlərinin 
dünya ictimaiyyətinə çatdırılması, 
müxtəlif ölkələrin ictimai- siyasi 
dairələri ilə əlaqələrin yaradılma-
sı istiqamətində görülmüş işlər 
qənaətbəxş hesab edilib, Vətən 
müharibəsində qazanılan tarixi 
zəfərin əhəmiyyəti, bu qələbəni 
dünya azərbaycanlılarına bəxş edən 
şəhidlərin və qazilərin xidmətləri 
xüsusi vurğulanıb. Eyni zamanda, 
Azərbaycanın 30 il ərzində müxtəlif 
sahələrdə əldə etdiyi nailiyyətləri 
yüksək qiymətləndirilib, Azərbaycan 
dövlətinin daxili və xarici siyasəti 
tam dəstəklənib.

V.BAYRAMOV, “Xalq qəzeti”

Dövlətimizin başçısı Dünya Azərbaycanlılarının V 
Qurultayında çıxışı zamanı bu tarixi toplantının Şuşa şəhərində 
reallaşdırılmasını şərtləndirən məsələyə aydınlıq gətirərək, ulu 
öndər Heydər Əliyevin təşəbbüsü ilə Dünya Azərbaycanlılarının 
ilk qurultayının 2001-ci ildə keçirildiyini, həmin toplantıda 
dahi şəxsiyyətin dərin məzmunlu çıxışında bir sıra mühüm 
məsələlərlə yanaşı, işğal altında olan torpaqların düşməndən 
təmizlənəcəyinə, məcburi köçkünlərin öz dədə-baba torpaqlarına 
qaytarılacaqlarına əminliyini ifadə edən fikirlərini də xatırlatdı. 

Azərbaycan dövlətinin  
daha da qüdrətlənməsi hər bir 
azərbaycanlının müqəddəs arzusudur

İnkişafımız bundan sonra da uğurlu olacaq, 
gələcəyimiz parlaq olacaq və uğurlu gələcəyimizin 
əsas şərti daxili sabitlikdir. Sabitliyin də təminatçısı 
Azərbaycan xalqıdır, onun rəyidir, onun bizə verdiyi 
dəstəkdir. Xalq-iqtidar birliyi Azərbaycanın uğurlu 
inkişafının əsas amillərindən biridir və eyni zamanda, 
dinlərarası münasibətlər də bizim gücümüzü artırır.

İlham ƏLİYEV  
Azərbaycan Respublikasının Prezidenti 

Azərbaycan Respublikası Nazirlər Kabinetinin Qərarı
№ 175 									             Bakı şəhəri, 28 aprel 2022-ci il

“Əmək pensiyalarının təyin edilməsi, 
hesablanması, yenidən hesablanması, bir 
növdən başqa növə keçirilməsi və ödənilməsi 
Qaydası”nın təsdiq edilməsi barədə

 “Əmək pensiyaları haqqında” Azərbaycan 
Respublikasının Qanununda dəyişiklik 
edilməsi barədə” Azərbaycan Respublikasının 
2018-ci il 30 noyabr tarixli 1362-VQD nömrəli 
Qanununun tətbiqi və “Əmək pensiyaları haq-
qında” Azərbaycan Respublikası Qanununun 

tətbiq edilməsi barədə” Azərbaycan Respub-
likası Prezidentinin 2006-cı il 6 mart tarixli 
377 nömrəli Fərmanında dəyişiklik edilməsi 
haqqında” Azərbaycan Respublikası Preziden-
tinin 2018-ci il 21 dekabr tarixli 423 nömrəli 
Fərmanının 1.1.3-cü yarımbəndinin icrasını 
təmin etmək məqsədilə Azərbaycan Respubli-
kasının Nazirlər Kabineti qərara alır:

1. “Əmək pensiyalarının təyin edilməsi, 
hesablanması, yenidən hesablanması, bir 
növdən başqa növə keçirilməsi və ödənilməsi 

Qaydası” təsdiq edilsin (əlavə olunur).
2. Bu Qərarda dəyişiklik Azərbaycan Res-

publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hü-
quqi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
 Azərbaycan Respublikasının Baş naziri

bayramına 
çevriləcək Şuşa Birinci 
Beynəlxalq Kulinariya Festi-
valında bu şəhərin qədimliyi, 
gözəlliyi, Azərbaycan xalqının 
qonaqpərvərliyi bir daha nüma-
yiş etdiriləcək.     

Beynəlxalq Kulinariya 
Festivalında Almaniya, Avstri-
ya, Çin, Fransa, Gürcüstan, 
İndoneziya, İran, İsrail, İtaliya, 
Malayziya, Türkiyə və Yapo-
niyadan kulinarlar qonaqları 
ölkələrinin təamları ilə tanış 
edəcəklər. Qonaqlar peşəkar 
aşpazların ustad dərslərində 
də iştirak edib yemək hazır-
lamağın incəliklərini öyrənə 
biləcəklər. 

Kulinariya festivalına 
Azərbaycanın müxtəlif iqtisa-
di rayonları – Abşeron-Xızı, 
Bakı, Dağlıq Şirvan, Gəncə-
Daşkəsən, Lənkəran-Astara, 
Mərkəzi Aran, Naxçıvan, 
Qarabağ, Quba-Xaçmaz, Şəki-

Zaqatala və digərləri qatılacaq. 
Festival günlərində 11 milli, 
11 xarici və Milli Kulinariya 
Mərkəzinin pavilyonları qurula-
caq və qonaqlar Azərbaycanın 
bölgələrinin, eləcə də dünya 
mətbəxinin nümunələrinin da-
dına baxa biləcəklər. Festival-
da dequstasiya üçün şərablar, 
pendirlər və digər məhsulların 
təklif olunduğu zonalar da 
fəaliyyət göstərəcək. 

Tədbirdə Belçika, Birləşmiş 
Ərəb Əmirlikləri, Fransa, 
İtaliya, İsrail, Kanada, Koreya 
Respublikası, Rusiya, Türkiyə 
və digər ölkələrdən qida sahəsi 
üzrə 40 beynəlxalq ekspert, 
qida üzrə blogerlər də təmsil 
olunacaqlar. 

Festival zamanı Şuşa-
da təkcə dünya xalqlarının 
təamları deyil, həmçinin 
müxtəlif ölkələrin maddi və 
mənəvi dəyərləri təqdim 
ediləcək. Bu konsepsiyaya 
əsasən, festivalda quraşdı-

rılacaq pavilyonlar da fərqli 
formatda olacaq. Hər pavilyon 
qonaqları ayrı-ayrı ölkələrə 
xas memarlıq quruluşu, 
milli musiqi ilə salamlayacaq, 
tanınmış əsərlərdən parça-
lar səhnələşdiriləcək. Fes-
tival günlərində qonaqlara 
ümumilikdə 100-dən çox 
incəsənət ustasının iştirakı ilə 
bədii proqram təqdim ediləcək. 
İstirahət və əyləncə zonasın-
dakı pavilyonlarda tamaşalar, 
konsert və sərgilər təşkil 
olunacaq.

Festival çərçivəsində 
Azərbaycanın milli sənətkarlıq 
nümunələri də sərgilənəcək. 5 
may – Xalçaçı Gününə təsadüf 
etdiyindən “Azərxalça” ASC-
nin yaradıcı heyəti xalçaçılıq 
ənənələrinə dair müxtəlif inte-
raktiv təqdimatlar edəcək. Bu-
rada xalçanın ərsəyə gəlməsi 
prosesi canlandırılacaq və 
interaktiv teatr tamaşasında 
xalçanın yaradılmasının hər 
mərhələsi səhnələşdiriləcək. 
Qonaqlara yunun qırxılması 
və təmizlənməsi, ipin hazır-
lanması və təbii boyalarla 
rənglənməsi, dəzgahın 
hazırlanması, ərişin çəkilməsi, 

xovlu və xovsuz xalçaların 
toxunması, xalçanın kəsilməsi, 
cehiz yığma səhnəsi nümayiş 
olunacaq. 

Festivalda Bakı Kitab 
Mərkəzi tərəfindən Heydər 
Əliyev Fondunun kulinariyaya 
dair nəşrləri də təqdim oluna-
caq.   

Festival çərçivəsində mayın 
3-dən 9-dək Şuşada 30-dan 
çox Azərbaycan rəssam və 
heykəltəraşının iştirakı ilə 
“Şuşa. Bahar əfsanəsi” adlı 
plener keçiriləcək. Təbiət 
qoynunda yaradılacaq əsərlər 
vaxtı ilə işğal altında olmuş bir 
şəhərin hazırkı vəziyyətini, fü-
sunkar təbiətini canlandıracaq. 

Qarabağ bölgəsində çox 
sayda yerli və xarici qonağın 
iştirakı ilə keçirilən Kulinari-
ya Festivalı işğaldan azad 
olunan şəhər və rayonlarımızın 
dirçəldilməsi ilə yanaşı, 30 
ildən sonra bura yenə də ruzi 
və bərəkətin, əmin-amanlığın 
qayıtmasının daha bir rəmzi 
ifadəsi olacaq. 

Azərbaycan Respublikası Nazirlər Kabinetinin Qərarı
№ 177 									             Bakı şəhəri, 28 aprel 2022-ci il

Azərbaycan Respublikası Nazirlər Kabinetinin “Polis əməkdaşının maddi və sosial 
təminatları ilə bağlı qaydaların təsdiq edilməsi haqqında” 2000-ci il 20 aprel tarixli 73 nömrəli, 
“Vətəndaşlıq vəziyyəti aktlarının dövlət qeydiyyatı Qaydası”nın təsdiq edilməsi haqqında” 2003-
cü il 31 oktyabr tarixli 145 nömrəli, “Elektron sağlamlıq kartı” sisteminin tətbiqi Qaydaları”nın 
təsdiq edilməsi haqqında” 2006-cı il 12 iyun tarixli 143 nömrəli, “Fövqəladə hallar orqanları 
əməkdaşlarının sosial və maddi təminatı haqqında” 2011-ci il 4 may tarixli 67 nömrəli, “Pro-
kurorluq orqanlarında xidmət yerinin dəyişdirilməsi ilə əlaqədar yaşayış yeri olmayan və bu 
səbəbdən kirayə götürülmüş mənzildə yaşayan prokurorluq işçilərinə və onların ailə üzvlərinə 
pul kompensasiyasının məbləği və verilməsi Qaydası”nın təsdiq edilməsi haqqında” 2011-ci il 
12 iyul tarixli 112 nömrəli və “Miqrasiya orqanları işçisinin və onun ailəsinin yeni qulluq yerinə 
köçməsi, habelə əmlakının daşınması xərclərinin və birdəfəlik kompensasiyanın ödənilməsi 
Qaydası”nın və “Miqrasiya orqanlarında qulluq yerinin dəyişdirilməsi ilə əlaqədar yaşayış yeri 
olmayan miqrasiya orqanlarının işçilərinə və onların ailə üzvlərinə mənzil kirayəsi üçün pul 
kompensasiyasının məbləği və ödənilməsi Qaydası”nın təsdiq edilməsi barədə” 2014-cü il 12 may 
tarixli 140 nömrəli qərarlarında dəyişiklik edilməsi haqqında

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər Ka-
binetinin 2000-ci il 20 aprel tarixli 73 nömrəli 
Qərarı (Azərbaycan Respublikasının Qanun-
vericilik Toplusu, 2000, № 4 (II kitab), maddə 
319; 2004, № 1, maddə 51, № 7,  
maddə 589, № 11, maddə 970; 2005, № 7, 
maddə 677; 2006, № 9, maddə 830; 2007, № 5, 
maddə 544; 2008, № 2, maddə 124; 2009,  
№ 11, maddə 937; 2010, № 4, maddə 359; 
2011, № 12, maddə 1260; 2014, № 4, maddə 
460, № 5, maddələr 565, 593; 2016, № 6, 
maddə 1212; 2017, № 9, maddələr 1738, 1763; 
2018, № 10, maddə 2146; 2019, № 3, maddə 
512, № 4, maddə 776; Azərbaycan Respubli-
kası Nazirlər Kabinetinin 2021-ci il 21 oktyabr 
tarixli 315 nömrəli və 23 dekabr tarixli 411 
nömrəli qərarları) ilə təsdiq edilmiş 4 nömrəli 
əlavə – “Daxili işlər orqanlarında xidmət 
yerinin dəyişdirilməsi ilə əlaqədar yaşayış yeri 
olmayan daxili işlər orqanları əməkdaşlarına 
və onların ailə üzvlərinə xidmət keçdiyi dövr 
ərzində kirayəyə götürülmüş yaşayış sahəsindən 
istifadə haqqı (kirayə haqqı) üçün yaşayış 
məntəqəsindən asılı olaraq, pul kompensasi-
yasının məbləği və verilməsi Qaydası”nın 2-ci 
hissəsinin altıncı abzasında “16” rəqəmləri “15” 
rəqəmləri ilə əvəz edilsin.

2. Azərbaycan Respublikası Nazirlər 
Kabinetinin 2003-cü il 31 oktyabr tarixli 145 
nömrəli Qərarı (Azərbaycan Respublikasının 
Qanunvericilik Toplusu, 2003, № 10, maddə 
627; 2005, № 7, maddə 678; 2006, № 2, maddə 
185, № 4, maddə 378, № 5, maddə 470,  
№ 9, maddə 819, № 10, maddə 902; 2007,  
№ 5, maddə 546, № 10, maddə 1026; 2008,  

№ 2, maddə 114; 2010, № 7, maddə 700;  
2011, № 7, maddə 737; 2012, № 2, maddə 178, 
№ 11, maddələr 1203, 1212, № 12, maddə 
1359; 2013, № 3, maddə 348, № 5, maddə 580; 
2014, № 5, maddə 554, № 8, maddə 1005; 
2015, № 5, maddə 669; 2016, № 2 (II kitab), 
maddə 389, № 7, maddə 1343, № 9, maddə 
1585, № 11, maddə 1976; 2017, № 7, maddə 
1499, № 12 (II kitab), maddə 2525; 2018, № 12 
(II kitab), maddə 2760; 2019, № 3, maddə 516, 
№ 4, maddələr 763, 781, № 8, maddə 1478; 
2020, № 3, maddə 369, № 9, maddə 1206,  
№ 10, maddələr 1273, 1304; 2021, № 2, maddə 
207, № 3, maddə 274, № 9, maddə 1069) ilə 
təsdiq edilmiş “Vətəndaşlıq vəziyyəti aktları-
nın dövlət qeydiyyatı Qaydası”nda aşağıdakı 
dəyişikliklər edilsin:

2.1. 2.2-ci bəndin birinci abzasında “uşağın 
valideyni, qəyyumu, himayəçisi və ya onların 
notariat qaydasında təsdiq edilmiş etibarnaməsi 
əsasında təyin olunmuş şəxs” sözləri 
“valideynlər və ya onlardan biri, valideynlərin 
müəyyən səbəblərə görə (xəstələndikdə, 
uzunmüddətli ezamiyyətə getdikdə, ölkə 
hüdudlarından kənarda olduqda, öldükdə və 
s.) müraciət etməsi mümkün olmadıqda isə 
qohumlar, qonşular, uşağın doğulduğu tibb 
müəssisəsinin müdiriyyəti və yaxud başqa 
şəxslər” sözləri ilə əvəz edilsin;

2.2. 2.2-ci bəndin ikinci abzasının mətni 
ikinci cümlə hesab edilsin və aşağıdakı 
məzmunda birinci cümlə əlavə edilsin:

“Bu Qaydanın 2.3-cü bəndində nəzərdə tu-
tulmuş müddət keç-dikdə, doğumun qeydə alın-
ması üçün valideynlər müraciət etməlidirlər.”;

2.3. 2.27-ci bənd ləğv edilsin.
3. Azərbaycan Respublikası Nazirlər 

Kabinetinin 2006-cı il 12 iyun tarixli 143 
nömrəli Qərarı (Azərbaycan Respublikasının 

Qanunvericilik Toplusu, 2006, № 6,  
maddə 571; 2008, № 7, maddə 672; 2016,  
№ 2 (II kitab), maddə 390; 2018, № 9, maddə 
1925) ilə təsdiq edilmiş “Elektron sağlamlıq 
kartı” sisteminin tətbiqi Qaydaları”nın 5.1-2-ci 
bəndi ləğv edilsin.

4. Azərbaycan Respublikası Nazirlər 
Kabinetinin 2011-ci il 4 may tarixli 67 nömrəli 
Qərarı (Azərbaycan Respublikasının Qanunve-
ricilik Toplusu, 2011, № 5, maddə 441; 2014, 
№ 2, maddə 213; 2017, № 4, maddə 620; 2019, 
№ 3, maddə 514, № 4, maddə 761; 2021, № 11, 
maddələr 1283, 1290; Azərbaycan Respublikası 
Nazirlər Kabinetinin 2021-ci il 23 dekabr tarixli 
409 nömrəli Qərarı) ilə təsdiq edilmiş 3 nömrəli 
əlavə – “Fövqəladə hallar orqanlarında xidmət 
yerinin dəyişdirilməsi ilə əlaqədar yaşayış yeri 
olmayan və bu səbəbdən kirayə götürülmüş 
mənzillərdə yaşayan əməkdaşlara və onlarla 
birlikdə yaşayan ailə üzvlərinə xidmət keçdiyi 
dövr ərzində yaşayış məntəqəsindən asılı olaraq 
mənzil kirayəsi üçün pul kompensasiyasının 
məbləği və ödənilməsi Qaydası”nın 3-cü 
hissəsinin altıncı abzasında “16” rəqəmləri  
“15” rəqəmləri ilə əvəz edilsin.

5. Azərbaycan Respublikası Nazirlər Ka-
binetinin 2011-ci il 12 iyul tarixli 112 nömrəli 
Qərarı (Azərbaycan Respublikasının Qanunve-
ricilik Toplusu, 2011, № 7, maddə 741; 2019, 
№ 4, maddə 776; 2021, № 1, maddə 93, № 10, 
maddə 1161) ilə təsdiq edilmiş “Prokurorluq 
orqanlarında xidmət yerinin dəyişdirilməsi ilə 
əlaqədar yaşayış yeri olmayan və bu səbəbdən 
kirayə götürülmüş mənzildə yaşayan pro-
kurorluq işçilərinə və onların ailə üzvlərinə 
pul kompensasiyasının məbləği və verilməsi 
Qaydası”nın 3.5-ci bəndində “16” rəqəmləri 
“15” rəqəmləri ilə əvəz edilsin.

6. Azərbaycan Respublikası Nazirlər 
Kabinetinin 2014-cü il 12 may tarixli 140 
nömrəli Qərarı (Azərbaycan Respublikasının 
Qanunvericilik Toplusu, 2014, № 5, maddə 567; 
2018, № 12 (II kitab), maddə 2740; 2019, № 3, 
maddə 517, № 4, maddə 776) ilə təsdiq edilmiş 
2 nömrəli əlavə – “Miqrasiya orqanlarında qul-
luq yerinin dəyişdirilməsi ilə əlaqədar yaşayış 
yeri olmayan miqrasiya orqanlarının işçilərinə 
və onların ailə üzvlərinə mənzil kirayəsi üçün 
pul kompensasiyasının məbləği və ödənilməsi 
Qaydası”nın 3.1.4-cü yarımbəndində “16” 
rəqəmləri “15” rəqəmləri ilə əvəz edilsin.

